
Løgtingsmál nr. XX/2009: Uppskot til løgtingslóg um broyting í løgtingslóg um matrikulering og sundurbýti v.m.

Uppskot

til
løgtingslóg um broyting í løgtingslóg um matrikulering og sundurbýti v.m.
§ 1
Í løgtingslóg nr. 64 frá 11. desember 1962 um matrikulering og sundurbýti v.m., sum broytt við løgtingslóg nr. 111 frá 13. desember 2006, verða gjørdar hesar broytingar:

1) Eina staðni í § 1, tvær staðni í § 3, eina staðni í § 6, tvær staðni í § 13, eina staðni í § 21, § 27, § 31 og § 36, verður “matrikulstovuni” broytt til: “matrikulmyndugleikanum”.
2) Eina staðni í § 3, § 4, § 5, § 7, § 13, § 14, § 15, § 16, § 18, § 19, § 25, § 26, § 31, § 34, § 35, § 37, § 39, og § 40, verður “matrikulstovan” broytt til: “matrikulmyndugleikin”.
3) Í § 6 verður “á matrikulstovuni” broytt til “hjá matrikulmyndugleikanum”.
4) Í § 14, § 18, § 24, og § 29, verður “matrikulstovuna” broytt til “matrikulmyndugleikan”.
5) Í § 16 og § 18, verður “matrikulstovunnar” broytt til “matrikulmyndugleikans”.
6) Í § 43 verður “matrikulstovu” broytt til “matrikulmyndugleika”.
7) Í § 7 verður “Føroya Jarðarráð” broytt til “búnaðarmyndugleikin”.
8) Í § 4, § 5, § 6, § 16 og tvær staðni í § 32, verður “landsstýrinum” broytt til “landsstýrismanninum”.
9) Í § 6, § 19, § 34, § 38, og tríggja staðni í § 40 verður “landsstýrið” broytt til “landsstýrismaðurin”.
10) Í § 18 verður “landsstýrið” broytt til “landsstýrismannin”.
11) Í § 13 verður “sorinskrivara” broytt til “tinglýsingarmyndugleika”.
12) Tvær staðni í § 13, og eina staðni í § 24 verður “sorinskrivarin” broytt til “tinglýsingarmyndugleikin”.
13) Eina staðni í § 14, § 23, § 25, § 37 og tvær staðni í § 27 verður “sorinskrivaranum” broytt til “tinglýsingarmyndugleikanum”.
14) Í § 13 verða orðini “og viðkomandi sýslumanni” strikað.
15) Í § 27, litra b), verður í staðin fyri orðini “, at tað” sett “, ið”.
16) Aftaná kap.2. verður sett:


“Kap. 2 a.

Skráseting av nýkomnum eigindómum.


§ 12 a. Eigindómar, ið skaptir eru undir jørð, kunnu skrásetast við matrikulnummari og vídd, eins og vanligir eigindómar. Í skrásetingini skal hæddin eisini verða staðfest.


Stk. 2. Eigindómar, ið skaptir eru á turrløgdum ella uppfyltum lendi av sjóøki, kunnu skrásetast við nummari á matrikulinum.  

Stk. 3. Tann, sum lógliga hevur skapt eigindómar eftir stk. 1-2, kann biðja um at fáa hesar matrikuleraðar.


Stk. 4. Áðrenn nýggir eigindómar undir jørð ella eigindómar á turrløgdum ella uppfyltum lendi av sjóøki kunnu skrásetast, skal matrikulmyndugleikin tryggja sær, at neyðug loyvi eru givin frá landsstýrismanninum ella tí myndugleika, ið hevur staðfesta heimild til at geva loyvi til at skapa eigindómin.”

17) Aftaná § 15 verður sett:

“§ 15 a. Ein búnaðarbrúkseind er í hesi lóg, fjós, hjallur, úthús og bygningar annars, sum hoyra til festi, ið sambært galdandi byggisamtykt liggur í landbúnaðarøki og verður rikið sambært ásetingunum í løgtingslóg um landsjørð.
Stk. 2. Ein búnaðarbrúkseind kann býtast frá einum festi, um búnaðarmyndugleikin frammanundan hevur góðkent sundurbýtið.
Stk. 3. Undirlendið til bygningar í eini búnaðarbrúkseind kann í mesta lagi vera 1000 m² meira enn víddin á ástandandi bygningi, roknað fyri hvønn bygning sær.
Stk. 4. Ein búnaðarbrúkseind kann ikki býtast sundur.”

18)  Í § 16 litra c) verður “allur parturin” broytt til “partur”.

19)  Í § 16 verður aftaná litra h) sett

“i )
tá jørð, sum ikki er byggilendi sbrt. litra f), ynskist býtt sundur.”

20) § 17 verður orðað soleiðis:

“§ 17. Við sundurbýti má lutur ikki verða lagdur í sovorðnum skapi, at hann er óhentur til endamálið. Harundir má partur í felagseigindómi uttangarðs altíð hoyra til ávísan fastan eigindóm í somu markatalsbygd.
Stk.: 2. Verður tað í kommunustýrisins ummæli eftir § 20 ella á annan hátt upplýst, at tað við sundurbýtinum koma fram viðurskifti, sum ikki samsvara reglunum í:

a) lóggávuni um byggi- og brunaviðurskifti,

b) eini góðkendari byggisamtykt ella býarskipan, ella

c) lóggávuni annars, kann sundurbýtið ikki verða góðkent uttan so, at avvarðandi myndugleiki hevur givið undantaksloyvi.

Stk. 3. Øki, ið hoyrir til fornminni, kann ikki býtast sundur, uttan friðingarmyndugleikin frammanundan hevur góðkent býtið.
Stk. 4. Í økjum har góðkend byggisamtykt ikki hevur ásett minstustødd fyri byggigrundir ella urtagarðar, mugu hesi ikki leggjast við minni vídd enn 500 m². Sethúsabyggigrundir kunnu ikki leggjast við størri vídd enn 3000 m².
Stk. 5. Eigindómar, sum longu eru byggigrundir ella urtagarðar, mugu við sundurbýti ikki verða gjørdir minni enn 500 m², uttan at hetta er ásett í góðkendari byggisamtykt. Stk. 6. Í økjum, har góðkend byggisamtykt ikki hevur ásett minstustødd fyri landbúnaðarjørð, má henda við sundurbýti ikki verða gjørd minni enn 5000 m². Tann minsta, av tí í byggisamtykt ásetta stødd á landbúnaðarøki, má ikki vera minni enn 3000 m².

Stk. 7. Partur hjá einum eigindómi í felags eigindómi má ikki býtast sundur í minni enn 2 gyllin.

Stk. 8. Lutur, sum ikki verður lagdur saman við grannalut, má ikki býtast frá uttan við atgongd til almennan veg. Ferðslurætturin skal ikki vera tíðaravmarkaður ella treytaður. Tó kann verða vikið frá reglunum í hesum stykki tá frábýtt verður til landbúnaðarendamál í bygdum, sum ikki eru útskiftar, treytað av, at tann ferðslurættur, sum er, verður verandi.”

21) Í § 26 og í § 27, litra b), verður “500 kr.” broytt til “50.000 kr.”
22) Í § 26 verður eftir seinasta punktum sett:
“Landsstýrismaðurin kann við kunngerð hækka upphæddina fyri mesta virði á lendinum, ið flutt verður.”
23) Í § 27 verður sum nýtt stk. 2 sett:
“Stk. 2. Landsstýrismaðurin kann við kunngerð hækka upphæddina fyri mesta virðið á lendinum, ið er ásett í stk. 1 litra b).”
Stk. 2 og 3 verða hereftir stk. 3 og 4.
24) Aftaná § 38 verður sett:


“§ 38 a. Matrikulmyndugleikin kann gera rætting í matriklinum:
a) tá ein eigindómur er broyttur orsakað av omanlopi ella burturmáan, ella
b) tá eitt øki, sum í minsta lagi í 20 ár óátalað hevur ligið sum almennur vegur, verður frábýtt einum eigindómi og hareftir skrásett sum almennur vegur.
Stk. 2. Matrikulmyndugleikin, kommunan ella eigarin kann taka stig til at rætting eftir stk. 1 verður framd.

Stk. 3. Áðrenn rætting eftir stk. 1, litra b) verður framd, skal matrikulmyndugleikin geva øllum eigarum høvi at framleggja skjalprógvan fyri, at hesir innanfyri seinastu 20 árini hava átalað, at almennur vegur er lagdur á teirra eigindóm.”
§ 2
Henda løgtingslóg kemur í gildi dagin eftir at hon er kunngjørd. Danski lógarteksturin fer samstundis úr gildi.

Kap. 1. Almennar viðmerkingar

Endamálið við hesi lógarbroyting er at fremja eina ávísa liberalisering av matrikullóggávuni í sambandi við matrikuleru umsitingini av almennari og privatari landbúnaðarjørð. Harumframt er endamálið at gera nakrar ávísar tekniskar tillagingar og dagføringar av matrikullóggávuni. 
Eitt grundprinsipp í matrikullógini hevur verið, at loyvt er ikki at býta eigindómar sundur, uttan so at talan hevur verið um serligar umstøður eftir § 16 litra h, ella um málið kundi tilskilast undir litra a, b, c, d, e, f ella g í somu grein. Møguleiki fyri sundurbýti í núverandi matrikullóg hevur ikki fevnt um landbúnaðarjørð, har tað sostatt ikki hevur verið loyvt at fremja sundurbýti. Politisk avgerð er nú tikin um at linka forboðið nakað, so sundurbýti kann fremjast eftir ávísum ítøkiligum treytum. Partvíst verður skotið upp at fremja nakrar konsekvensbroytingar í matrikullógini, sum eru elvdar av nýggju lógini um landsjørð t.e. løgtingslóg nr. 45 frá 15. mai 2007 um landsjørð, sum broytt við løgtingslóg nr. 98 frá 1. november 2007. Somuleiðis verður skotið upp, at loyva sundurbýti av privatari landbúnaðarjørð eftir nærri ásettum  treytum.

Ein politisk fortreyt fyri sundurbýti av privatari landbúnaðarjørð er, at tað framvegis er ein binding millum uttangarðsjørðina og innangarðsjørðina. Hetta verður gjørt á tann hátt, at við sundurbýti kann uttangarðsjørð ikki býtast sundur, uttan at henda er bundin at privatari innangarðs landbúnaðarjørð. Hinvegin verður ikki kravt, at innangarðs landbúnaðarjørð við sundurbýti altíð skal verða heft at uttangarðsjørð. Til dømis eru nógvar traðir ikki heftar at uttangarðsjørð og varð kravt, at innangarðs landbúnaðarjørð við sundurbýti altíð skal vera heft at uttangarðsjørð, varð úrslitið ein enn strangari lóggáva og ikki nøkur liberalisering.

Umhvørvisstovan hevur eftirkannað, hvønn týdning liberaliseringin av matrikuleru umsitingini av privatari landbúnaðarjørð kann fáa, og hetta er lýst í skjali 1. Har sæst eitt yvirlit yvir, hvussu nógvir nýggir eigindómar kunnu skapast við broytingunum av matrikullógini. Yvirlitið fevnir einans um privata landbúnaðarjørð og sostatt ikki um landsjørðina. Hagtølini sýna, at lógarbroytingin merkir eina munandi broyting fyri syðra og vestara partin av landinum við tilhoyrandi útoyggjum. Avleiðingarnar vera ikki eins stórar í Streymoy og Eysturoy, tí í hesum oyggjunum er nógv landsjørð. Undantøkini eru bygdirnar Eiði og Skála, og partvís undantøk eru Kvívík, Strendur og Gjógv. Í Norðoyggjum fær lógarbroytingin minst ávirkan. Orsøkin er, at tað ikki eru eins stórar innangarðsvíddir í Norðoyggjum, sum í restini av landinum. Her er undantakið Svínoyggin. Samanumtikið er niðurstøðan, at lógarbroytingin merkir eina munandi liberalisering fyri teir partar av landinum, har stórar víddir av innangarðsjørð eru, meðan avleiðingarnar ikki verða eins stórar í teim økjum, har nógv landsjørð er, ella har víddin á innangarðsjørð er í minna lagi.

Skjal 2. sýnir hvørjar avleiðingar kunnu verða, um ein óumhugsað liberalisering av matrikullóggávuni hevði verið framd. Røddir hava áður verið frammi um, at allir lutir av privatari innangarðs landbúnaðarjørð skulu hava møguleika til at fáa hvør sítt matrikulnummar. Dømið á kortinum sýnir, at hesin einstaki eigindómurin, sum nú er skrásettur undir einum matrikulnummari, hevði tá verið 37 sjálvstøðugir eigindómar undir hvør sínum matr.nr. Sum kortið sýnir, var tað samlaða talið av privatum innangarðs landbúnaðareigindómum í Kvívík somuleiðis farið munandi upp. Úrslitið hevði verið, at tað bleiv nærum ómøguligt at umsita bygdina matrikulert, og tað hevði verið eins trupult hjá kommununi at framt útstykkingar, lendisdisponering og -planlegging. Tí er sera umráðandi, at einhvør liberalisering av matrikullóggávuni verður gjørd undir skipaðum viðurskiftum.

Fortreytin fyri at loyva sundurbýti av landbúnaðarjørð sambært hesum lógaruppskotinum er, at kommunala plantilgongdin verður betur skipað, tí annars verður sera trupult at umsita ætlaðu liberaliseringarnar. Tí er neyðugt samstundis at fremja broytingar í býarskipanarlógini, har ásett verður, at kommunurnar skulu hava gjørt byggisamtyktir fyri allar bygdir í kommununi. Á henda hátt verður tað tann avvarðandi kommunan, ið ger yvirskipaðu ásetingarnar fyri, hvussu privata landbúnaðarjørðin í kommununi skal umsitast, tí byggisamtyktirnar fevna eisini um disponering av landbúnaðarjørð. Ein lendisskrá, har allar kommunalar býarskipanir og byggisamtyktir verða savnaðar  hevði gjørt tað nemmari hjá matrikulmyndugleikanum at umsita liberaliseringarnar. Hesi uppskot um broytingar í býarskipanarlógini, verða løgd fyri løgtingið í fylgilóggávu til hetta lógaruppskotið.

Mál um sundurbýti av privatari landbúnaðarjørð eru ætlað at fylgja somu prinsippum, sum t.d. sundurbýti til grundstykki. Hetta merkir, at avvarðandi kommuna ger eina tilráðing, sum matrikulmyndugleikin nýtir sum part av víðari málsviðgerðini. 

Konsekvensbroytingarnar, ið elvdar eru av lóg um landsjørð, miða ímóti, at møguligt skal vera at frámatrikulera rakstrarbygningar á festijørð undir tí fortreyt, at tað verður gjørt undir einum. Harvið verður framhaldandi ein binding ímillum rakstrarbygningarnar og raksturin av festinum. Undantikin frá hesum eru sethús, summarhús og líknandi bygningar. Mál um frábýti av slíkum bygningum verða viðgjørd eftir vanligu sundurbýtisreglunum, tvs. á sama hátt, sum sundurbýti til byggigrundir.

Umframt tær omanfyrinevndu liberaliseringarnar verður skotið upp at gera eina røð av dagføringum og tekniskum tillagingum av matrikullógini. Hesar broytingarnar eru: 

· Konsekvensrættingar verða gjørdar í mun til stýrisskipanarlógina og broytt stovnsheiti. Heitini landsstýri, Matrikulstova, Føroya Jarðarráð og sorinskrivari tá hesin var tinglýsingardómari, verða generelt broytt til landsstýrismaður, matrikulmyndugleiki, búnaðarmyndugleiki og tinglýsingarmyndugleiki.
· Heimilað verður at matrikulera útfyllingar út á sjógv ella turrleggingar av sjóøki. 

· Heimilað verður at matrikulera tunlar og aðrar konstruktiónir undir jørð, t.d. parkeringskjallarar, sum ganga inn undir aðrar eigindómar yvir jørð.

· Mest loyvda virðisupphædd á eigindómi í sambandi við smámunaligari broyting í matriklinum ella viðv. lendi, ið verður latið til veg, verður dagførd. Upphæddin á kr. 500,- er ikki broytt síðan 1962.
· Heimilað verður at gera rættingar í matriklinum, tá eigindómar eru minkaðir orsakað av omanlopi ella burturmáan.

· Heimilað verður at gera rættingar í matriklinum, tá almennir vegir óátalaðir hava ligið í meira enn 20 ár á einum eigindómi, uttan at vera frábýttir og skrásettir sum almennir vegir.

· Danski lógarteksturin verður settur úr gildi.

Lýsing av matriklinum

Grundhugtakið í matrikullóggávuni er ein “eigindómur”. Sum ein eigindómur verður roknað tann fastogn og jørð innan- og uttangarðs við tilhoyrandi lunnindum, sum er skrásett undir einum matr.nr. Hugtakið eigindómur fevnir sostatt um meira enn tað vanliga hugtakið fastogn. 

Matrikulin er eitt sonevnt “realregistar”, sum hevur til endamáls at skráseta at eigindómurin er til, hvar hann er, og hvørja stødd og hvat skap hann hevur. Harafturat lýsir matrikulin, hvørt eigindómar eru tengdir saman, um eigindómur hevur lut í haga ella øðrum felags eigindómi, og um bindingar eru á eigindóminum, t.d. við staðsettum ferðslurætti sum onnur enn eigarin hava á eigindóminum. Matrikulin er settur saman av eini matrikulskrá og einum matrikulkorti, og er eitt samlað fullfíggjað yvirlit yvir allan fastan eigindóm í Føroyum. 

Matrikulskráir eru í øllum londum, sum vit føroyingar sammeta okkum við. Skráirnar verða allar umsitnar eftir nøkulunda sama leisti, har eitt av høvuðsendamálunum er, at roynt verður at hava so savnaðar og vælskipaðar eigindómar sum møguligt. Hetta er nevniliga fortreytin fyri skilagóðari lendisnýtslu, og slíkt hevur stóran týdning í einum lítlum landi sum Føroyar. Eftir hesum somu fortreytum um, at eigindómar haldast savnaðir, ber til í Føroyum at krevja útskifting til tess at savna eigindómin, og harvið bøta um møguleikarnar at fáa nyttu úr lendinum (tær sonevndu innangarðs-útskiftingarnar). Sjálvandi eru støðugar broytingar í eigindómsmongdini, sum viðføra virðisøking av eigindómunum. T.d. eru 500 m² frábýttir sum grundstykki, eyðsæð meiri verdir enn 500 m² av haga. 

Matrikulin kann einans broytast við dómi, við ognartøku, við útskifting ella við broytingum heimilaðar og fyriskrivaðar í matrikullógini. Farið verður altíð vandaliga fram, tá rættsliga bindandi broytingar í matriklinum verða gjørdar. Fyrst verður kannað at heimildirnar í matrikullógini fyri broytingunum eru í lagi. Síðan verður kannað, hvørt onnur lóggáva og aðrar fyrisitingarligar avgerðir eru, sum forða at broytingin í eigindómsviðurskiftunum kann fremjast og gerast virkin. Í hesum sambandi er lendiskipan og ásetingar um lendisnýtslu sum sambært býarskipanarlógini verða staðfestar í góðkendari byggisamtyk, av stórum týdningi. 
Býtast kann einans frá til grundstykki til sethús, um kommunan í góðkendari byggisamtykt hevur lagt økið til bústaðabygging. Hetta er bæði galdandi fyri nýbygging og aðrar broytingar. Matrikuleru viðurskiftini kunnu nevniliga ikki broytast uttan í samsvari við galdandi byggisamtykt eftir býarskipanarlógini. Henda mannagongd verður nú eisini galdandi fyri sundurbýti av landbúnaðarjørð. Á sama hátt er galdandi, at ásetingar og avgerðir hjá eitt nú náttúrufriðingar- og landsvegamyndugleikum eru avgerandi fyri niðurstøðuna í matrikulerum málum. 
Aðrar ítøkiligar broytingar

Umhvørvisstovan, áður Matrikulstovan, ið umsitur matrikullógina, hevur ávísar trupulleikar ella ivasamar støður av, at lógin er ógreið ella als ikki tekur støðu til nøkur grundleggjandi viðurskifti ella til ávísar serligar eigindómar. Hetta er serliga viðvíkjandi eigindómum, ið eru skaptir undir jørð, sum t.d. tunlar, ella viðvíkjandi eigindómum, ið eru skaptir á turrløgdum ella uppfyltum lendi av sjóøki. Tørvur er á, at hesir eigindómar verða skrásettir í matriklinum, men ongar beinleiðis ásetingar eru um hesi viðurskifti í galdandi lóg. Tí hava ásetingarnar í matrikullógini um nýmatrikulering verið nýttar, hóast hetta ger málsviðgerðina nógv meira umfatandi enn neyðugt.

Konsekvensbroytingarnar í mun til løgtingslóg um landsjørð eru framdar við grundarlagi í matrikulera prinsippinum um savnaða lendisnýtslu. Hetta merkir, at sethús, summarhús og líknandi bygningar á festum kunnu frábýtast eftir vanligu ásetingunum um sundurbýti í parti B í matrikullógini. Rakstrarbygningar á festum kunnu sambært hesum uppskoti einans frábýtast undir einum við tí treyt, at hesir framhaldandi eru knýttir at rakstrinum av festinum. Slíkar treytir eru eisini ásettar í lóg um landsjørð.
Afturat omanfyri nevndu broytingum er neyðugt, at ávísar ásetingar í lógini verða konsekvensrættaðar í mun til broytt stovnsheiti og bygnaðarbroytingarnar við stýrisskipanarlógini, umframt at tørvur er á ávísum øðrum tekniskum broytingum. Hesar eru m.a. dagføring av ásetingunum um smámunaligar broytingar í matriklinum, krøv til mestu vídd á grundøkjum, tá talan er um sundurbýti, har eingin kommunal byggisamtykt er fyri økið. 

Skotið verður eisini upp, at heimila matrikulmyndugleikanum at gera rættingar í matriklinum, tá ein koyrivegur í minsta lagi hevur ligið óátalaður í 20 ár, men uttan at vera matrikuleraður. Í slíkum førum hevur vegurin ofta ligið sum ein servituttur á matriklinum, har avvarðandi kommuna hevur hildið hann viðlíka uttan at eiga hann. Somuleiðis eru dømi um, har smáir privatir eigindómar leingi hava ligið á koyrivegi, men kortini eru skrásettir í matriklinum. Tann nýggja heimildin ger tað møguligt at “rudda upp” í matriklinum í teimum førum, har vegir eru lagdir sum servituttir á ein eigindóm, í staðin fyri at sundurbýti til veg er framt. Á henda hátt fær matrikulmyndugleikin eitt týdningarmikið amboð til viðlíkahald av matriklinum. Talan er ikki um at kommunurnar á henda hátt skulu fáa eitt amboð til at sleppa undan sundurbýti ella ognartøku til vegagerð. Í slíkum førum kann eigarin av eigindóminum átala, at vegurin verður gjørdur, og tá kunnu hesar uppskotnu ásetingarnar ikki nýtast.
Ummæli

Lógaruppskotið verður sent til ummælis hjá hesum stovnum og myndugleikum: Vinnumálaráðnum, Fiskimálaráðnum, Búnaðarstovani, Kommunusamskipan Føroya, Føroya Kommunufelagi, Felagið Peningastovnar, og Býarskipanarnevndini.
Viðmerkingar :

Her verður so greitt frá teimum viðmerkingum sum komnar eru inn frá hoyringini, og hvørt tær verða tiknar við í broytingaruppskotinum ella ikki o.s.fr.v.
Kap. 2. Avleiðingarnar av uppskotinum

Fíggjarligar avleiðingar
Konsekvensbroytingarnar í mun til løgtingslóg um landsjørð hava við sær ávísar fíggjarligar avleiðingar fyri landið. Nú verður nevniliga møguligt hjá Búnaðarstovuni at selja rakstrarbygningar á festum, sambært ásetingunum í løgtingslóg um landsjørð. Lógaruppskotið hevur eisini við sær, at loyvt verður at býta privata landbúnaðarjørð sundur. Hetta fer helst at viðføra eina virðisøking av privatu landbúnaðarjørðini.

Mett verður ikki, at ætlaðu teknisku broytingarnar í matrikullógini hava við sær nakrar fíggjarligar avleiðingar í mun til galdandi lóggávu. 

Umsitingarligar avleiðingar
Lógaruppskotið hevur við sær positivar umsitingarligar avleiðingar, tí matrikulera umsitingin verður meira einføld. Roknast kann tó við eini ávísari meirumsiting, ið er elvd av ynskjum hjá landbúnaðarvinnuni um frábýti av sethúsum og vinnubygningum á festum. Somuleiðis kann roknast við meirumsiting í sambandi við nýggj mál um sundurbýti av privatari landbúnaðarjørð.

Verður broytingaruppskotið viðvíkjandi býarskipanarlógini eisini samtykt, har krav um byggisamtykt frá hvørjari einstakari kommunu verður ásett, fer hetta óivað at viðføra  eina ávísa meirumsiting í kommunalu fyrisitingunum, umframt hjá Býarskipanarnevndini og Innlendismálaráðnum. Men tá allar kommunur hava fingið byggisamtyktir verður munandi lættari at umsita byggi- og býarskipanarmál og eisini matrikulmál. 
Umhvørvisligar avleiðingar

Lógaruppskotið hevur ongar ítøkiligar umhvørvisligar avleiðingar.
Avleiðingar fyri serstøk øki í landinum

Loyvið til at sundurbýta landbúnaðarjørð kann møguliga fáa meira ávirkan á serstøk øki í landinum.
Avleiðingar í mun til altjóða avtalur og reglur

Lógaruppskotið hevur ongar avleiðingar í mun til altjóða avtalur og reglur

Sosialar avleiðingar

Lógaruppskotið hevur ongar sosialar avleiðingar

	
	Fyri landið/lands-myndugleikar
	Fyri kommunalar myndugleikar
	Fyri pláss/øki í landinum
	Fyri ávísar samfelagsbólkar/

felagsskapir
	Fyri vinnuna

	Fíggjarligar/

búskaparligar avleiðingar
	(Ja)
	(Ja)
	(Ja)
	Ja
	Ja

	Umsitingarligar avleiðingar
	Ja
	Ja
	(Ja)
	Nei
	Ja

	Umhvørvisligar avleiðingar
	Nei
	Nei
	Nei
	Nei
	Nei

	Avleiðingar í mun til altjóða avtalur og reglur
	Nei
	Nei
	Nei
	Nei
	Nei

	Sosialar avleiðingar
	
	
	
	Nei
	


Kap. 3. Serligar viðmerkingar

Til § 1

Til nr. 1-15. Punktini innihalda tekniskar broytingar, sum hava við sær, at gomul hugtøk og stovnsheiti v.m. verða nútímansgjørd, at ótíðarhóskandi arbeiðsgongdir samsvarandi verða strikaðar, og at ein einstøk málslig villa verður rættað.

Til nr. 16. Tann nýggja § 12 a hevur til endamáls at veita heimild fyri matrikulera skráseting av eigindómum undir jørð og eigindómum á turrløgdum ella uppfyltum sjóøki. 

Eigindómar undir jørð eru eitt nú tunlar ella parkeringskjallarar, sum kunnu ganga inn undir onnur matr.nr. enn tann eigindómin, har atkomuvegurin til eigindómin undir jørð liggur. Turrlagt ella uppfylt sjóøki skal skiljast sum øll mannaverk, ið eru gjørd soleiðis at tey fara útum ta náttúrugjørdu strandarlinjuna. Dømi um hetta eru havnarøki, grótkast, byrgingar o.s.fr.

At eigindómurin skal vera lógliga skaptur merkir, at rættir myndugleikar hava givið loyvi til at gera henda. Til turrlegging ella uppfylling av sjóøki skal Innlendismálaráðið góðkenna byggisamtyktina ið heimilar hesum, áðrenn farast kann í gongd við at fremja sjálva broytingina. Hetta er eisini galdandi í teimum førum, har talan er um tunlar inn í fjøll o.a., við tað at einki eigur at verða gjørt, uttan so at hetta er í samsvari við galdandi byggisamtykt.
Tað er eisini av týdningi at tryggjað verður, at byggiharrin eigur ella hevur ræðisrættindi yvir eigindóminum, haðani tann nýggja konstruktiónin verður gjørd út frá, tvs.: a) fjøruna, haðani ein turrlegging ella uppfylling verður gjørd, b) eigindómin, har ein tunnilsportalur verður gjørdur, ella c) eigindómin, har innkoyring er til parkeringskjallara. 

Um landsmyndugleiki er byggiharri, skal heimildin fyri konstruktiónini vera givin í lóg, men um støðan er tann, at kommuna, løgfrøðiligur persónur ella privatpersónur er byggiharri, so skal verkætlanin vera samtykt á býráðsfundi og sum frammanfyri nevnt  vera í tráð við galdandi byggisamtykt. Biður ein løgfrøðiligur persónur ella privatpersónur um matrikulering eftir hesi grein, skal viðkomandi skjalprógva, at øll loyvi frá avvarðandi myndugleika fyriliggja.
Matrikulmyndugleikin skal tryggja sær, at øll neyðug loyvi fyriliggja, áðrenn matrikuleringin verður framd. Byggiharrin hevur skyldu til at søkja um loyvi eftir galdandi byggisamtykt fyri økið ella loyvi fyriskrivað í aðrari lóg, og er tað byggiharrin sum skal skjalprógva, at øll neyðug loyvi fyriliggja, áðrenn farið verður undir matrikuleringina.

Tað hevur ikki verið hildið ráðiligt at seta eitt ávíst mark í lógartekstin fyri, hvussu langt skal vera ímillum ovasta partin av eigindóminum undir jørð og niðasta partin av bygningum á eigindómunum, sum liggja omaná einum eigindómi undir jørð. Orsøkin til hetta er, at umstøðurnar í sambandi við tær einstøku verkætlanirnar kunnu vera sera ymiskar; eitt nú kunnu tunnilsportalar sjálvsagt ikki gerast undir jørð. Sum vegleiðandi minsta hæddarmark millum ovasta partin av eini tunnilskonstruktión ella parkeringskjallara og niðasta partin av møguligum omanáliggjandi bygningskonstruktiónum, sum ikki eru partur av sama eigindómi, eiga 14 metrar tó at verða nýttir. Undantøk kunnu tó gerast frá hesum, um umstøðurnar tala fyri tí.
Til tess greitt at skilmarka eigindómar, sum eru skaptir undir jørð frá øðrum eigindómum, kunnu eigindómar undir jørð ikki fáa eitt matr.nr., sum er lægri enn 5000.

Til nr. 17. Greinin fevnir um konsekvensbroytingar, ið eru elvdar av ásetingunum í § 6, stk. 1 í løgtingslóg um landsjørð, sum loyvir Búnaðarstovuni at selja festara innistøðu, sethús, fjós og aðrar bygningar við hóskandi undirlendi, sum hoyra til festið. Greinin fevnir sostatt ikki um privata jørð.
Sølan, sum er umrødd í § 6 í løgtingslóg um landsjørð, heimilar einans Búnaðarstovuni at selja festara ávísar bygningar á festinum, meðan heimild ikki er fyri sølu til onnur enn festarar. Harumframt ásetur § 11, stk. 8 í løgtingslóg um landsjørð, at ein servituttur skal vera tinglýstur á rakstrarbygningarnar, at hesir eru knýttir at rakstrinum av festinum.

§ 16 í matrikullógini ásetur í hvørjum førum sundurbýti kann fremjast. Høvuðsatlitið aftanfyri hesa grein er, at sundurbýtisgóðkenningar verða givnar á ein slíkan hátt, at eigindómar ikki gerast ov smáir og óhóskandi til endamál teirra. Tað merkir m.a., at bilskúrar, hjallar, úthús o.t. ikki kunnu býtast frá og fáa egið matr.nr. Til tess, at andsøgn ikki skal koma í matrikullóggávuna, verða hesar meginreglurnar eisini nýttar í sambandi við definitiónina av eini búnaðarbrúkseind sum ein eigindómur, ið ikki kann býtast sundur. Somuleiðis verða eigindómar, ið eru frábýttir einum festi, í lógarinnar týdningi roknaðir fyri búnaðarbrúkseindir, sum ikki kunnu nýtast til annað enn til landbúnaðarendamál. Hinvegin koma sethúsini á festi undir vanligu sundurbýtisreglurnar í § 16, litra f.

Fortreytin fyri sundurbýti sambært hesi grein er harumframt, at ein servituttur liggur á eigindóminum sum sigur, at tann nýggi eigindómurin er knýttur at rakstrinum av festinum. Harvið er samsvar millum hesa grein og ásetingarnar í § 11, stk. 8 í løgtingslóg um landsjørð.

Undirlendið útyvir víddina á bygninginum, sum er partur av eini búnaðarbrúkseind, er avmarkað til 1000 m² fyri hvønn bygning sær. Avmarkingin er gjørd við atliti at yvirskipaða arealdisponering, til tess at víddin á búnaðarbrúkseindunum ikki gerst ov stór.
Seyðahús, ið liggja burturi í haga, kunnu ikki frábýtast haganum sum partur av búnaðarbrúkseindum. Orsøkin til hetta er, at slík sundurbýti viðføra eina virðisavmarking fyri hagan, har seyðahúsið liggur. Sí annars ásetingarnar í § 17, stk. 1, fyrsta petti í núverandi lógarteksti.
Sethús, summarhús ella líknandi bygningar, ið liggja á festijørð, kunnu ikki frábýtast eftir ásetingunum í hesi grein. Slík mál verða at viðgera sum vanlig sundurbýtismál eftir § 16 eftir núverandi lóg.
Til nr. 18. Orðingin “partur hjá einum eigindómi í einum felagseigindómi” merkir partur av markatali í haga.
Broytingin merkir, at treytirnar fyri sundurbýti uttangarðs verða linkaðar í mun til áður, har § 16, litra c ) einans hevur heimilað frábýti av øllum partinum til samanlegging við annan part í sama felagseigindómi. Eftir nýggju ásetingunum verður materiell heimild fyri, at ein partur av markatali í haga kann býtast sundur til samanleggingar við annan part í sama haga.

Eftir prinsipiellan kæruúrskurð hjá Vinnumálaráðnum, dagf. 16. juli 1998, hava ásetingarnar í § 16, litra c) verið nýttar í teimum førum, har ein partur av markatali í haga verður seldur til samanleggingar við annan part í sama haga og samstundis loystur frá innangarðsjørðini, ið hann áður var partur av. Avleiðingin hevur verið, at innangarðs eigindómar í ávísum førum hava verið tømdir fyri tann tilhoyrandi partin av markatali í haga.
Til nr. 19. Ásetingarnar fevna um allar lutir og eigindómar, sum ikki kunnu roknast inn undir § 16, litra f). Undir litra f) verða roknað: allir bústaðarbygningar, vinnubygningar og almennir bygningar og øll grundøki, ið ætlað eru til slíkar bygningar. Harumframt verða vegir og torg íroknaðir, tí atkoman er grundfortreytin fyri útstykkingini. Frítíðarøki, t.d. ídróttarøki, viðalundir o.a.t. koma eisini undir ásetingarnar í litra f). Undir litra i) verða sostatt roknað privat landbúnaðarjørð, t.d. gamal bøur, traðir og innlagdur bøur, grøn øki og frílendi. Ásetingarnar í litra i) fevna ikki um almenna jørð, t.e. landsjørð, sum partvíst verður regulerað í § 15a.
Ásetingarnar undir nýggja litra i) eru ætlaðar at liberalisera matrikuleru umsitingina av privatari innangarðs landbúnaðarjørð á tann hátt, at heimilað verður at býta búnaðareigindómar sundur eftir sama leisti sum útstykking av grundstykkjum. Støddarmørkini og treytirnar annars eru ásettar í § 17 í hesi lóg.

Til nr. 20. Nakað av broytingum verða gjørdar í mun til verandi § 17. Broytingarnar eru í mesta mun konsekvensbroytingar, ið eru elvdar av liberaliseringunum av sundurbýtisreglunum í § 16, litra c) og i), sum lýstar eru omanfyri í pkt. 18 og 19.

Ásett verður í stk. 1 at ein partur av markatali í haga altíð skal hoyra til ávísan fastan innangarðseigindóm í somu markatalsbygd. Heitið “ávísan fastan innangarðseigindóm” merkir her ein eigindómur, sum er lagdur sum landbúnaðarjørð og ikki er landsjørð. Hetta merkir, at tað ikki er møguligt at stovnseta nýggjan eigindóm, t.v.s. at stovna eitt nýtt matr.nr., bert við uttangarðsjørð.

Ásetingarnar í stk. 2 er áljóðandi núverandi lóg, og umfatar broytingin hesum viðvíkjandi sostatt bert tað, at tað nú verður kallað stk. 2.
Í stk. 4 verður ásett, at byggigrundir ella urtagarðar ikki mugu leggjast við minni vídd enn 500 m², um ongin góðkend byggisamtykt heimilar eina minni vídd. Hetta skerjir ikki kommunalu heimildirnar til at útstykkja grundstykkir minni enn 500 m², men ásetur, at tað skal gerast undir skipaðum viðurskiftum. Heitið “kommunusamtykt” verður samstundis broytt til byggisamtykt. Orsøkin til hetta er, at í galdandi matrikullóg kann bland koma ímillum hugtakið “kommunusamtykt” í matrikulerum høpi og eina vanliga samtykt, ið gjørd verður á kommunustýrisfundi. Hugtakið “kommunusamtykt” í § 17 hevur altíð merkt byggisamtykt, og tí er ein staðfesting av hesum í lógini einans ein tekniskur spurningur.
Ásett verður eitt hægstamark á 3000 m² fyri sethúsabyggigrundir. Orsøkin til hetta er partvíst, at markið hevur verið vanlig siðvenja í sambandi við sundurbýti til grundstykkir. Harumframt vil eitt hægstamark á grundstykkjastødd elva til, at byggilendi verður nýtt meira effektivt. Hægstamarkið er ásett til 3000 m², sum eisini er lægst møguliga markið fyri privatar búnaðareigindómar innangarðs.

Ásetingarnar í stk. 5 eru at finna í verandi § 17, men eitt sindur øðrvísi orðaðar. 
Orðingarnar í stk. 6 eru nýggjar og eru ein konsekvensbroyting av tí liberalisering, ið kemst av nýggja § 16, litra i). Eins og gjørt verður við byggilendi verður ásett eitt minstamark fyri støddina av eigindómum, sum eru privat landbúnaðarjørð. Hetta markið er 5000 m². Tó kann kommunan gjøgnum byggisamtykt lækka hetta men ikki niður um 3000 m². Harvið svarar minstamarkið á eigindómum, sum eru privat landbúnaðarjørð, til hægstamarkið á grundstykkjum eftir stk. 5.

Orðingin í stk. 7 er somuleiðis nýggj og ein konsekvensbroyting av liberaliseringunum í § 16, litra c) og i). Minstastøddin er ásett til 2 gyllin, tí hetta talið er mest hóskiligt í sambandi við býti í felags haga.

Orðingarnar í stykki 8 standa í verandi § 17 og umfatar fyriliggjandi broyting sostatt bert tað, at tað nú verður kallað stk. 8.

Til nr. 21. Ásetta hægsta virðið í §§ 26 og 27 í sambandi við smámunaligar broytingar av matr.nr., er enn tað sama sum í 1962, tá matrikullógin varð samtykt. Til tess at ásetingarnar í hesum partinum av matrikullógini skulu geva nakra meining, er neyðugt at dagføra mestu upphæddina fyri virði av lendi, sum kann koma undir ásetingarnar um smámunaligar broytingar. Skotið verður tí upp at hækka mestu upphæddina úr kr. 500,- til kr. 50.000,-.

Til nr. 22. Ásetingin er ein avleiðing av broytingini, ið gjørd er undir pkt. 21. Endamálið er, at landsstýrismaðurin við kunngerð fær heimild til at hækka mestu upphæddina fyri virðinum av lendi, sum kann koma undir ásetingarnar um smámunaligar broytingar.

Til nr. 23. Eins og í pkt. 22, eru ásetingarnar í hesum punkti ein avleiðing av broytingini, ið gjørd er undir pkt. 21. Endamálið er, at landsstýrismaðurin við kunngerð fær heimild til at hækka mestu upphæddina fyri virðinum av lendi, sum kann koma undir ásetingarnar um smámunaligar broytingar.

Til nr. 24. Greinin hevur til endamáls at skapa møguleika fyri at gera rættingar í matriklinum á ein einfaldan hátt, í sambandi við ávís náttúrufyribrigdi, t.e. omanlop og burturmáan. Somuleiðis hevur greinin til endamáls, at møguligt verður at gera rættingar í matriklinum, tá ið kommunalir- ella landsvegir óátalaðir hava ligið á einum eigindómi í minsta lagi í 20 ár. Við hesi heimildini verður møguligt at “rudda upp” í matriklinum í teimum førum, har vegir eru lagdir á ein eigindóm, uttan at frábýti til veg er framt. 

Framferðarhátturin í sambandi við rætting av matriklinum, tá eigindómurin er broyttur orsakað av omanlopi ella burturmáan av lendi, er tann, at tinglýsti eigarin skrivliga biður matrikulmyndugleikan um at gera eina rætting. Matrikulin verður síðan rættaður í tráð við tær faktisku umstøðurnar.

Tá rætting skal gerast í matriklinum í sambandi við frábýti til veg, skal matrikulmyndugleikin í almennari lýsing boða øllum eigarum og avvarðandi myndugleikum til fundar. Á fundinum skulu teir eigarar, ið mótmæla frábýtinum, skjalprógva, at teir hava ført fram átalu ímóti, at almennur vegur er lagdur á teirra eigindóm. Er ongin skjalprógvan fyri átalu, kann matrikulin rættast. Kann eigari av eigindómi skjalprógva, at átalað er innanfyri tey seinastu 20 árini, roknað frá lýsingardegnum, at vegur er lagdur á hansara eigindóm, kann frábýti til veg ikki fremjast sambært ásetingunum í hesi grein, fyri henda eigindómin.

Avgerðir eftir hesi grein kunnu kærast til Kærunevndina í Lendismálum. Kæran hevur uppsetandi virknað.

Til § 2

Gildiskomuregla. Vanligt er, at tá eldri lógir verða broyttar, verður danski lógarteksturin samstundis settur úr gildi. Soleiðis verður eisini í sambandi við gildiskomuna av hesi lóg.

Skjøl
Skjal 1. Yvirlit yvir talið av nýggjum privatum búnaðareigindómum, sum kunnu skapast sambært hesum lógaruppskoti.

Skjal 2. Yvirlit yvir innangarðs eigindóm í Kvívík v.m.
Innlendismálaráðið, xx januar 2009 

Annika Olsen

landsstýriskvinna

/ Rúni Joensen

